
MINUTI

Il-Minuti tal-laqgħa nru 6 li saret fil-31 ta' Mejju, 2000 ġew konfermati.

RIŻOLUZZJONI DWAR TRASFERIMENT TA' PROPRJETA'

THE CHAIRMAN (ONOR. LAWRENCE GONZI): Qabel ma nibdew biex nittrattaw l-aġenda li għandu dan il-kumitat quddiemu, jiġifieri riżoluzjoni dwar trasferiment ta' propjeta', naħseb li jkun tajjeb li nirreġistraw il-kompożizzjoni ta' dan il-kumitat li hi mibdula minħabba s-suġġett li qed jiġi trattat. Ir-rappreżentanti min-naħa tal-gvern bil-vot huma jien, li qiegħed nippresjedi, il-Ministru ta' l-Intern l-Onor. Tonio Borġ, is-Segretarju Parlamentari l-Onor. Jesmond Mugliett, dawk huma tlieta b'vot. GĦal din is-seduta hawn l-Onor. Fredrick Azzoppardi li qed jissostitwixxi lill-Onor. Pullicino li huwa membru bla vot innominat mill-Prim Ministru. Min-naħa ta' l-Oppożizzjoni hemm l-Onor. Charles Mangion li huwa membru bil-vot, l-Onor. Carmelo Abela membru bil-vot u l-Onor. Joe Cilia membru bla vot. L-Onor. Mangion.

ONOR. CHARLES MANGION: Mr. Chairman, forsi qabel tipproċedi biex tara kif se tirregola, naħseb li tajjeb li nagħmlu ċara minn qabel il-pożizzjoni ta' din in-naħa. Ir-riżoluzzjoni proposta ġiet diskussa fil-grupp parlamentari laburista riċentement u ntweriet ix-xewqa li din ir-riżoluzzjoni tmur fil-Kamra tal-Parlament minħabba l-fatt li din ir-riżoluzzjoni tinkorpora fiha ammont estensiv u sostanzjali ta' propjeta' pubblika. Barra minn hekk f'dokument E hemm implikazzjoni ta' tibdil ta' kuntratt li diġa ġie approvat b'riżoluzzjoni ta' din il-Kamra. Qed nirreferi għal-kuntratt tal-hotels. U f'dan kollu ħafna mill-membri wrew ix-xewqa li jesprimu l-opinjoni tagħhom. Barra minn hekk l-akkwirenti prospettivi jvarjaw minn għaqdiet volontarji, għal dawk sportivi, ambaxxati, għaqdiet tradejunostiċi kif ukoll entitajiet kummeċjali u allura naħseb li x-xewqa tal-membri li jesprimu l-opinjoni tagħhom hija ġustifikata. F'dan ir-rigward tajjeb li wieħed jippremetti minn issa li l-għan tan-naħa ta' l-oppożizzjoni hu li din ir-riżoluzzjoni effettivament tmur fil-Kamra tal-Parlament. Qed ngħid dan fil-bidu biex inti bħala chairman tara kif tirregola il-proċedura.

MR. CHAIRMAN: GĦall-punt ta' proċedura naħseb li aħna bħala kumitat obbligati li nsegwu t-termini tal-liġi li jorbtu lil dan il-kumitat u lill-membri tiegħu. Il-liġi li titkellem fuq il-proċedura wżata għat-trasferiment ta' l-artijiet fost ħwejjeġ oħra tgħid li meta jkun hemm riżoluzzjoni ta' dan it-tip għandha tiġi riferuta lil dan il-kumitat u f'każ ta' approvazzjoni unanima f'dan il-kumitat allura dik ir-riżoluzzjoni titressaq quddiem il-parlament pero' ma jkunx hemm id-dibattitu fuqha. Min naħa l-oħra jekk ikun hemm nuqqas ta' vot unanimu fuq id-dokument allura f'dak il-każ ir-riżoluzzjoni trid titressaq quddiem il-parlament u jkun  hemm dibattitu. GĦandna diġa bħala preċedent stabbilit il-kuntratt ta' Manoel Island li kien ġie approvat fil-klawżoli kollha ħlief għal kundizzjoni waħda imbagħad sar id-dibattitu fil-parlament li ikkonċentra fuq dak il-punt li fil-fatt ma kienx hemm qbil fuqu f'dan il-kumitat. Naħseb li din hi proċedura li ma nistgħux noħorġu minnha. Dini mhux kwistjoni ta' kif nipprogrammaw ix-xogħol jew espressjoni ta' xewqa. Jekk ikun hemm vot unanimu ta' approvazzjoni ta' din ir-riżoluzzjoni allura f'dak il-każ irridu nsejħu l-proċedura tal-liġi approvata mill-parlament stess. Jekk ma jkunx hemm vot unanimu fuq ir-riżoluzzjoni sħiħa jew fuq xi aspett ta' riżoluzzjoni allura f'dak il-każ irridu nsejjħu dak li tgħid il-liġi u ssir ir-referenza lill-plenarja tal-Parlament. Dejjem jekk hemm il-qbil min-naħa tal-membri tal-kumitat jien kelli f'rasi li bħala proċedura ma jkunx hemm dibattitu sħiħ fuq il-kontenut tar-riżoluzzjoni sħiħa imma jien kont se nipproponi li nistieden lill-Onor. Ministru ta' l-Intern biex jagħmel introduzzjoni, imbagħad nittrattaw dokument dokument. Il-Ministru ta' l-Intern.

ONOR. TONIO BORĠ (Ministru ta' l-Intern): Il-liġi hija dik li spjegajt int u minn mindu saret dik il-liġi din hija l-ewwel darba li qed issir riżoluzzjoni li fiha diversi riżoluzzjonijiet. Jiena nixtieq li l-ispirtu tal-liġi nosservawh ukoll cioe' aħna meta approvajna uninament għax kien hemm qbil ma' l-oppożizzjoni li din il-proċedura l-ġdida li l-iskop kien li l-affarijiet mhux kontroversjali jgħaddu minn hawnhekk biss u għall-formalita' isir il-vot fil-parlament. Biex nagħti eżempju, fir-riżoluzzjoni tal-1997 kien hemm żball fil-qisien tal-MFA, morna niċċekkjaw, sibna il-qisien eżatt u allura dak hemm riżoluzzjoni li jidhirli qegħda f'dokument G. Jekk m'hemmx qbil fuq l-E jew fuq is-C jew fuq id-D se mmorru b'kollox kif inhi formulata il-mozzjoni fil-plenarja. Bil-ftehim taż-żewġ naħat tal-Kamra jista' jsir kollox pero' xtaqt nagħmel domanda jekk nistgħux nisseparaw dawk ir-riżoluzzjonijiet li se jkun hemm qbil fuqhom. Naf li ħafna minnhom m'humiex kontroversjali sa kemm ma jkunx hemm xi ħaġa veru teknika, u allura jiena  nipproponi li għallinqas ngħaddu dawk imbagħad fil-plenarja niddiskutu l-affarijiet li fihom hemm ċerti riżervi jew jekk wieħed irid jgħid xi ħaġa dwarhom. Biex nagħti eżempju ieħor, l-iskola ta' St. Michael's għaddiet unanimament fi żmien l-amministrazzjoni l-oħra għax qablu kemm il-gvern kif ukoll l-oppożizzjoni. Ġara li  bil-liġi kif kienet dakinhar jekk ma jsirx il-kuntratt fi żmien tliet xhur tkun skadiet ir-riżoluzzjoni u allura l-gvern kellu jipproponi riżoluzzjoni oħra. Issa bil-liġi dawn għamilnihom li dawn għandhom ħajja ta' sena għax tliet xhur kienu ftit ristretti. Allura dik hemm bżonn li nirreferuha lill-parlament? Verament li xorta waħda irridu nivvutaw biss.

 Hemm ukoll ir-riżoluzzjoni ta' l-International Institue on Ageing. Dawn ilhom hemmhekk ma nafx kemm, qegħdin hemmhekk bil-lira fis-sena, u qed nagħmlu din ir-riżoluzzjoni sempliċement għall-formalita' għax skadielhom il-kuntratt, baqgħu hemmhekk u l-ebda gvern ma keċċihom, jiġifieri hawnhekk sempliċiment qegħdin nirregolizzaw il-pożizzjoni.

 Jekk tgħidli li hemm waħda partikolari li għandha riżervi allura imbagħad niddiskutu dik. Bi ftehim jista' jsir hekk għax jekk inkunu. Nisseparaw dawk li hemm qbil fuqhom. Bil-ftehim jista' jsir kollox. Nosservaw il-provedimenti tal-liġi u jista' jkollok ftehim li fil-plenarja niddiskutu l-affarijiet li jew hemm oġġezzjoni fuqhom jew inkella li l-oppożizzjoni verament tixtieq li tiddiskuti. GĦax inkella l-iskop tal-liġi se jispiċċa ukoll, għax l-iskop tal-liġi kien li fejn m'hemmx kontroversja dawk jarawhom grupp ristrett ta' nies u żammejna d-dritt tal-parlament li jagħmel il-votazzjoni fuqhom mingħajr dibattitu.

THE CHAIRMAN: L-Onor. Mangion.

ONOR. CHARLES MANGION: GĦalkemm wieħed jifhem l-ispirtu li qed jitkellem bih l-Onor. Borg imma effettivament qed nerġu nagħmlu rewriting tal-proċedura kif spjegaha l-Onor. Chairman. Hawnhekk għandna riżoluzzjoni u mhux diversi riżoluzzjonijiet iġifieri jekk wieħed se jivvota se jivvota fuq ir-riżoluzzjoni bħala waħda sħiħa. Meta jien irreferejt u tajt spjegazzjoni ta' x'inhi l-pożizzjoni tan-naħa ta' l-oppożizzjoni kien appuntu biex wieħed jagħraf kif jimxi proċedurament. U ċ-Chairman qal li l-vot xorta rrid jittieħed għax hekk tgħid il-liġi. Ma naħsibx li llum huwa l-każ li noqogħdu nbiddlu il-proċeduri. GĦandna riżoluzzjoni waħda, il-gvern għoġbu jressaqha bħala riżoluzzjoni sħiħa ma' diversi riżoluzzjonijiet oħrajn, hemm numru sħiħ ta' riżoluzzjonijiet u allura jekk hemm il-proċedura li hija stabbilita mill-liġi li kif qal iċ-Chairman trid tiġi esegwita, naħseb li rridu nibqu fuqha. Issa wieħed irid jirregola jekk hemmx il-ħsieb li ndumu b'dawn il-laqgħat għal diversi seduti jew jekk wieħed hux se jsegwi l-formalita li jmur lejn il-plenarja.

ONOR. TONIO BORG: Qed ngħid hekk għax jekk fhimt tajjeb l-argument ta' l-Onor. Mangion probabbli hemm xi oġġezzjoni jew kjarifika li l-oppożizzjoni tixtieq tqajjem imbagħad hemm affarijiet oħra li tridhom li jmorru fil-plenarja jew għax diġa ġew approvati mill-parlament u jidhrilom li jridu jmorru fil-plenarja jew għax huma fuq l-isports eċċ u allura hemm membri li jixtiequ jitkellmu dwarhom. GĦax allura jekk din hija d-diskussjoni nistgħu nalqgħuha hawnhekk faċilment u mmoru fil-plenarja u niddiskutuha. GĦax l-iskop tal-kumitati kien propju biex jissepara dak li hu kontroversjali minn dak li m'huwiex u dak li mhux kontroversjali napprovawh hawn. Qed ngħid kontroverjali jiġifieri li  jkun hemm xi forma ta' oġġezzjoni li tkun anke teknika.

THE CHAIRMAN: Jekk tippermettuli jien ma naħsibx li nistgħu ninżgħu mir-responsabbilta' li l-liġi tpoġġi fuqna. Irridu jew ma rridux il-liġi tobbligana li din ir-riżoluzzjoni tiġi referuta lejn dan il-kumitat u ma naħsibx li nistgħu nieħdu l-pożizzjoni li ngħidu li ma ssirx id-diskussjoni. Irid jirriżulta irid jirriżulta mir-records ta' dan il-kumitat li m'hemmx vot unanimu biex il-Kamra tkun tista' tirregola ruħha inkella l-Kamra jkollha sitwazzjoni fejn dan il-kumitat ma jkunx esprima ruħu. Jista' jesprimi ruħu billi jgħid li m'hawnx vot unanimu u jista' jesprimi ruħu u jgħid hawn vot unanimu. Imbagħad il-Kamra tirregola lilha nnifisha skond dan il-kumitat. Mela l-votazzjoni f'dan il-kumitat trid tittieħed. Aħna għandna preċedent stabbilit li waqqafnih fil-proċedura li użajna meta eżaminajna il-kuntratt tal-Manoeel Island. F'dak il-każ aħna qbadna l-kuntratt u eżaminajnih klawsola klawsola u ħadna vot fuq kull klawżola. Imbagħad finalment ittieħed vot sħiħ fuq il-kuntratt. Mela l-ewwel approvajna klawsola klawsola imbagħad vot finali fuq il-kuntratt sħiħ. B'hekk stajna mmorru quddiem il-Kamra, pero' l-Kamra kienet taf liema huma l-aspetti li kien hemm il-qbil fuqhom u liema kienu l-aspetti li ma kien hemm qbil fuqhom. U d-dibattitu jieħu xejra b'mod naturali għax imbagħad ikun stabbilit fejn hemm il-qbil (Interruzzjonijiet)

ONOR. CHARLES MANGION: Naħseb li jekk nitkellmu fuq il-preċedent ta' Manoeel Island inkunu qed nitkellmu fuq kuntratt wieħed, jiġifieri kien hemm involuta entita' waħda u iddiskutejniha hawnhekk. Dakinhar ma kienx hemm din il-pożizzjoni kif ġiet spjegata minn qabel min-naħa ta' l-oppożizzjoni, u l-oġġezzjoni qamet appuntu meta ġejna għal dik il-klawsola. Ħawnhekk għandna 12-il kuntratt differenti u varji. Veru li għandek minnhom bħal ma semma' l-Onor. Borg bħall-Institue of the Ageing jew oħrajn li wieħed jista' jimxi malajr fuqhom pero' dawn dejjem huma inkorporati f'riżoluzzjoni waħda. Jiġifieri llum ġejna preżentati b'riżoluzzjoni waħda. Jekk se jittieħed vot jittieħed vot wieħed fuq ir-riżoluzzjoni sħiħa kif ġiet preżentata u jekk hemm xi kosiderazzjonijiet jew il-konsiderazzjoni li qed jagħmel l-Onor. Borg dawn saru qabel ma r-riżoluzzjoni ġiet preżentata quddiem il-parlament. Jekk se nimxu b'xi proċedura din trid tkun li jsir vot wieħed fuq ir-riżoluzzjoni. Jekk jinħass li hemm bżonn li ssir diskussjoni sta għaċ-Chairman għax hu jmexxi dan il-kumitat bil-mod notabbli li kapaċi jagħmel u allura naslu għal-vot. Dik hi t-triq li rridu nimxu fuqha. 

THE CHAIRMAN: Jien jidhirli li f'dan il-kumitat irid ikun hemm diskussjoni u vot. Irridu mmoru lura għall-Kamra b'rapport jekk hemmx vot unanimu jew inkella le. Issa dan il-vot jista' jkun sempliċiment fuq ir-riżoluzzjoni kollha kemm hi u aħna mmorru lura fil-Kamra u ngħidu li ma kienx hemm vot unanimu fuq ir-riżoluzzjoni sħiħa jew inkella nistgħu - u għalhekk ħadt l-eżempju ta' Manoel Island - nieħdu dokument dokument, ikun hemm votazzjoni fuq dokument dokument u l-Kamra tkun taf fejn hemm il-qbil u fejn m'hemmx. Sta għall-membri tal-kumitat u lanqas ma rrid nimponiha. L-importanti bħala proċedura li naħseb ma nistgħux nevitawha hi li aħna nirrapportaw lura lill-Kamra votazzjoni li tispjega lill-Kamra jekk hemmx qbil jew le u jekk hemm il-qbil hux unanimu jew le għar-rigward tal-kontenut ta' din ir-riżoluzzjoni. L-Onor. Abela.

ONOR. CARMELO ABELA: Jien naħseb li l-proċedura nistgħu nagħmluha aħna l-membri tal-Kumitat. L-Oppożizzjoni tat avviż li mhux se jkun hemm vot unanimu f'dan il-kumitat fuq ir-riżoluzzjoni kollha kif inhi u jekk aħna l-membri ta' dan il-kumitat naqblu flimkien biex forsi nevitaw ħafna diskussjonijiet u ħela ta' ħin nistgħu nirregolaw aħna il-proċedura ta' dan il-kumitat pero' rridu nżommu f'moħħna li l-oppożizzjoni tat avviż minn qabel tax-xewqa tagħhau.

THE CHAIRMAN: Mela ngħaddu biex il-Ministru jagħmel introduzzjoni imbagħad wara li jagħmel l-introduzzjoni niftaħ għall-kummenti biex finalment ngħaddu għall-votazzjoni jew id-deċiżjoni sħiħa. Il-Ministru.

ONOR. TONIO BORĠ: Mela din hija riżoluzzjoni li fiha 10 riżoluzzjonijiet. Hija l-istess proċedura addottata fil-1997 meta ngħataw diversi artijiet għal skopijiet differenti ibda mill-Boy Scouts u spiċċa mill-Mużew tan-Nisa kif ukoll skejjel privati. L-ewwel riżoluzzjoni hija biex l-International Institue on Ageing tal-United Nations li l-kirja tiegħu għalqet fl-14 ta' April 1993 tiġi mġedda għal 10 snin oħra sal-2003 għall-kera nominali ta' lira fis-sena. Hawnhekk ma nbidel xejn ħlief li l-kuntratt skada fl-1993, gvernijiet wieħed wara l-ieħor ħallewhom hemmhekk u rrikonoxxewhom xorta waħda u allura stat ta' fatt qed nagħtuh libsa ta' liġi li se nagħtu l-kira għal 10 snin b'effett mill-14 ta' April 1993 sa l-14 ta' April 2003.

 It-tieni riżoluzzjoni hija kompletament ġdida. Qiegħed jiġi propost li l-Fond 9C Triq Mikiel Anton Vassalli fil-Belt Valletta jingħata b'titlu ta' kera lill-Confederation of Malta Trade Unions bil-kera indikata fil-kuntratt li hija ta' Lm750.

 It-tielet riżoluzzjoni hija biex jingħata l-Fond Nru 38 Flat 4 Triq Nofs in-Nhar fil-Belt Valletta lil Down's Syndrome Association. Dan huwa kompletament ġdid ukoll u l-kera hija ta' Lm400 fis-sena. Ir-raba' riżoluzzjoni hija biex jingħataw żewġ kmamar lill-Ambaxxata Franċiża l-Fond Nru 131 Triq Melita fil-Belt Valletta. U hawnhekk nispjega li l-Ambaxxata Franċiża xtrat post fil-Belt, imissu ma' din id-dar hemm żewġt ikmamar li kienu mikrijin Lm10 mis-sid ta' din id-dar li ħadu l-Ambaxxata Franċiża. Dawn iż-żewġt ikmamar kienu tal-gvern, l-inkwilin ħareġ minnhom u aħna se  nagħtuhom lill-Ambaxxata Franċiża u minn Lm10 se ntlelluha għal Lm100. Dan huwa post żgħir ħafna, kif wieħed jista' jara mir-riżoluzzjoni li hawn ammessa, u l-kera se tiżdied b'10% kull 8 snin. Jiena naħseb li hija ħaġa tajba li l-ambaxxati jerġgħu jidħlu fil-Belt u allura qed nagħmlu xi ħaġa li biha ninkoraġġixxu dan l-iskop. Ħa ngħidha ċara u tonda, ġibtha għal riżoluzzjoni parlamentari għax mhux soltu li joħorġu tenders gvernijiet barranin. Jekk nieħdu l-każ ta' l-Ordni ta' San Ġwann jew ta' postijiet oħra li taw il-gvernijiet barranin dawn jingħataw b'riżoluzzjoni tal-parlament u huwa xieraq li jsir hekk.

 Il-ħames riżoluzzjoni Dokument E hi emenda għall-kuntratt ta' ċens ta' art f'St George's Bay, San Ġiljan li kienet ingħatat fl-1 ta' Settembru tal-1992 lill-kumpanija Five Star Hotels Ltd. Fil-fatt skond klawżola 16 tal-kuntratt il-kumpanija Five Star Hotels Ltd. kellha l-obbligu li tibni hostel għall-benefiċċju tat-Tourism Studies li n-nefqa tiegħu kellha tkun ta' mhux aktar Lm25,000 fuq art li riedet tiġi indikata mill-Gvern. Dan il-hostel baqa' ma nbeniex u lanqas jista' jinbena għax il-prezz biex jinbena dan il-hostel ikun ħafna aktar minn Lm25,000 u Lm25,000 huwa l-massimu li l-kumpanija tista' toħroġ biex dan jinbena. Minħabba f'hekk id-dipartiment tat-Turiżmu kien kiteb lill-Lands u ppropona li minflok il-bini ta' dan il-hostel is-somma ta' Lm25,000 tingħata cash u tintuża biex tissewwa l-istruttura ta' l-Institute of Tourism Studies. Il-kumpanija qablet ma' dan u peress li din hija emeneda ta' riżoluzzjoni parlamentari u bil-liġi l-ġdida riżoluzzjoni parlamentari tista' temendaha biss b'riżoluzzjoni parlamentari oħra. U qed jiġi proposta li ssir din il-bidla fil-kundizzjoni li l-Lm25,000 jingħataw lid-Dipartiment tat-Turiżmu f'cash. Nirrepeti li fil-kuntratt hemm massimu ta' kemm tista' toħroġ il-kumpanija fil-kuntratt oriġinali ta' Lm25,000 għall-bini ta' din il-hostel.

 Id-dokument F huwa lista ta' kirjiet jew għoti ta' enfitewżi temporanja lill-għaqdiet ta' l-isports jew għaqdiet oħrajn. L-ewwel lista huma artijiet jew bini li se jingħataw b'titlu ta' ċens, fejn għażiltu tagħmlu ċens jew fejn għażiltu tagħmlu kirja. Ħafna drabi b'mod kif ġiet għandna il-proprjeta', jekk inhi propjeta' assoluta tal-gvern allura wieħed jista' jagħtiha b'ċens. Jekk il-proprjeta' għadha m'ijhiex tal-gvern. Jekk il-propjeta' għadha m'ijhiex tal-gvern pero' kienet inħarġet dikjarazzjoni tal-President allura nistgħu nagħtu biss b'kera. Ma tistax tagħti aktar minn kemm għandek. Il-lista ta' dawk li se nagħtu b'ċens huma dawn:

1.   Art f'GĦajn Tuffieħa bil-benefikanti eżistenti fuqha (Scouts Association).

2.   Fond fi Triq id-Dwar fil-Mosta (Mosta Girl Guides).

3.   Boċċi Ptch u Club House fi Triq san Patrizju f'Birżebbugia (Birżebbugia Boċċi  Club).

4.   Club House u art bejn il-Moll tal-Braken u l-Moll tal-Ppont fil-Marsa (Każin tar-Regatta Marsa)

8.   Fond fi Triq id-Dwar fil-Mosta (Mosta Cycling Club)

9.   Il-Kumpless tal-Hockey f'Kordin (Hockey Association Club)

10. Tennis Courts u l-Club House f'Kordin (Tennis Club Kordin)

11. Tennis Courts u l-Club House f'Kordin (Vittoriosa Lawn Tennis Club)

12. Il-Boċċi Pitch u l-Club House fi Triw Mater Boni Consilii f'Raħal Ġdid (Paola Boċċi Club)

13. Il-Boċċi Ptch u l-Club House fi Triq it-Telgħa ta' Raħal Ġdid f'Raħal Ġdid (Paola Wolves Sports Club)

14. Art f'Pembroke (Malta Judo Federation & A.D.)

15. Football Ground u Dressing Rooms f'Pembroke (Melita Football Club)

16. Tennis Courts u Dressing Rooms fi Triq Tunis f'Pembroke (Pembroke Rackets Tennis Club)

17.Art f'Pembroke ( Pembroke Athleta Sports Club)


18. Football Ground u Tennis Courts f'Pembroke ( Malta Tennis Federation)

19. Art f'Pembroke ( BMX Association)

20. Art f'Pembroke (Island Radio Model Car Club)

21. Hockey Pitch u l-Club House fi Triq Manwel Dimech f'Ħal Qormi (Qormi Hockey Club)

22. Boċċi Pitch u l-Club House fl-Isla ( L-Isla Boċċi Club)

23. Boċċi Ptches u l-Club House fi Triq it-Tempji Neolitiċi f'Ħal Tarxien (Paola Tarxien Boċċi Club)

24. Boċċi Pitch u Club House fi Triq San Leonardu f'Ħaż Żabbar (St. Peter Klabb tal-Boċċi Żabbar)

25. Boċċi Potch u Club House fi Triq il-Kunvent f'Ħaż Żabbar (Klabb tal-Boċċi Żabbar)

26. Boċċi Pitch u Club House fi Triq Pariżi f'Ħaż Żebbuġ ( Żebbuġ Boċċi Club)

27. Boċċi Pitch u Club House fi Triq id-Daħla ta' San Tumas fiż-Żejtun (Żejtun Boċċi Club)

28. Boċċi Pitch u Club House fi Tri qil-Mitħna fiż-Żurrieq (Ċentru Rekrejattiv, Guy Boċċi Club Żurrieq)

29. Football Ground, Stand u Club House fi Triq il-Marżiena fis-Sannat GĦawdex  (Sannat Lions Football Club)

30. Art f'Ta' Qali bil-benifikati eżistenti fuqha (Malta Basket Association)

Nixtieq ngħid li f'dawn iċ-ċnus li qed jingħataw issir il-kundizzjoni li ma jistgħux jintużaw ħlief għal skopijiet ta' sports. Nixtieq ngħid ukoll li fiż-żewġ każijiet li se nagħtu  lill-kumpaniji, biex ma jkunx hemm sullokazzjonijiet mingħajr il-permess tal-Lands qedgħin ngħidu li t-trasferiment tal-isħma ta' dawn il-kumpaniji ta' l-isports b'mod partikolari insemmu lill-Birkirkara FC li hija PLC u anke lill-Hibs li huma PLC ukoll, għamilnilhom il-kundizzjoni li ma jistgħax isir trasferiment ta' l-isħma mingħajr il-permess tal-Lands Department. Pero' biex inkunu raġonevoli qed ngħidu li dak il-kunsens ma jistax jiġi rifjutat bla raġuni allura ħloqna il-bilanċ hemmhekk.

  Jekk nista' nikkwota xi fondazzjonijiet oħrajn hemm li l-gvern żamm id-dritt, l-ewwel ħaġa kull wieħed minnhom għandhom l-obbligu li jagħmlu benifikat, ir-raġuni li fejn jista' jkun nagħtu b'ċens hija li dak li jkun ikollu aktar liberta' li jiżviluppa l-post. Fil-fatt jien infurmat ukoll mis-Segretarjat ta' l-isports li meta għamlu dawn il-kundizzjonijiet raw li l-konċessjonijiet kollha, li kieku jsiru l-benefikati kollha li huma awtorizzati li jsiru bħala minimum f'dawn il-kuntratti għandu jkun hemm investiment bejn kulħadd ta' xi miljun lira fil-faċilitajiet sportivi. B'hekk qed ikollna partnership tajba bejn il-gvern u dawn l-għaqdiet sportivi, li l-gvern jagħti l-art li hija asset li mhux faċli li takkwista f'Malta u fl-istess ħin  l-għaqdiet sportivi jkollhom l-obbligu li jinvestu. Dawk li imbagħad ingħataw it-titlu ta' ċens temporanju għandhom il-vantaġġ li jistgħu jisilfu għax anke il-bank jaċċetta ċ-ċens temporanju bħala garanzija f'każ ta' loan, li mhux il-każ ta' fejn ikun inkwilinat. Iġifieri fejn stajna u fejn il-liġi kienet tippermettilna tajna titlu ta' ċens u mhux titlu ta' allokazzjoni. Per eżempju jekk nieħdu l-każ ta' l-Iscouts Association fuq GĦajn Tuffieħa hemm l-obbligu li l-Iscouts Association jibnu benefikati sa Lm50,000. Irrid ngħid li dawn l-ammonti jvarjaw għax oltre l-Klabb tal-Boċċi ta' Birżebbugia u oltre l-Iscouts Associations li se jingħataw estensjoni ta' art ħafna akbar. Qed ngħidu li kemm l-enfitewta kemm meta niġu għall-kirjiet u għall-kerrejj ukoll ma jistax jeċċedi, jissulloka jew bi kwalunkwe titlu ieħor jitrasferixxi l-proprjeta' jew jidħol fi sħubija dwar it-tmexxija, biex nevitaw li jsiru managment contracts li bihom ma tkunx sollokazzjoni u fl-istess ħin ikun qed isir negozju minn fuq dahar il-gvern, ħlief għall-faċilitajiet ta' bar jew catering. Hemmhekk jistgħu jdaħħlu lill-barranin basta ma tinbidilx in-natura prinċipali tal-kumpless. Aħna ma rridux li ground tal-football isir restaurant jew disco imma nippermettu li jkun hemm bar fil-kumpless sportiv. U biex jingħata permess ta' xi forma ta' sullokazzjoni irid ikun hemm l-approvazzjoni mhux tal-Lands biss imma ukoll tal-Kamra tad-Deputati. 

  Issa nista' ngħaddi għal dawk li huma b'titlu ta' kera li huwa d-dokument F fejn hemm 30 art jew bini li se jingħataw b'ċens u 12-il art jew bini li se jingħataw b'kera. Tal-kiri huma dawn: 

1.   Ex Camp Site Baħar iċ-Ċagħaq (Birkirkara Scout Group)

2.   Parti minn Sandhurst School Grounds f'Pembroke (Pembroke/St. Andrews Scout 

      u Pembroke / North District Girl Guides)

3.   Parti minn l-Ex Rinella WT Station fid-Daħla tar-Rinella (Spouth District Scouts Group)

4.   Club House u l-Pitch fi Triq MileEnd c/w Triq Schembri Ħamrun (Ħamrun Liberty Sports Club)

5.  Birkirkara Football Grounds u n-Nurseries fi Triq B. Bontadini c/w Triq P.P. Castagna Birkirkara ( B'Kara Football Blub p.l.c.)

6.   Id-Dressing Rooms, il-Ground u t-Tennis Court fi Triq Diċembru 13, Marsa (Marsa  Football Club)

7.   Il-Club House u l-Ground fi Triq il-Madonna tal-Ġilju, Mqabba ( Mqabba Football Club)

8.   Il-Club House u l-Basket Pitches f'Pembroke (Pembroke Athleta Sports Club)

9.   Id-Dressing Rooms u l-Ground fi Triq Valletta, Qormi (Qormi Football Club)

10. L-Ex Boċċi Clubu l-Pitch f'Dawret il-Gudja, Gudja ( St. Patrick's Athletic Club)

11. Sit f'Birkirkara magħruf bħala GĦar il-Ġobon (Birkirkara Tennis Club)

12. Tennis Court u strutturi fl-Ex Rinella WT Station fid-Daħla tar-Rinella (Rinella Tennis Club)

F'dawn il-kundizzjonijiet hemm ukoll li fl-użu m'għandux ikun hemm diskriminazzjonijiet minħabba kulur, razza, reliġjon, politika jew sess u li l-gvern ċentrali u l-kunsill lokali ta' dik il-lokalita' permezz tas-segretarju fil-Ministeru ta' l-Edukazzjoni għandhu jkollhom id-dritt li jagħmlu użu b'xejn. Dan ifisser li minkejja li qed nagħtu dawn il-faċilitajiet sportivi b'titlu ta' kera  il-gvern ċentrali u l-kunsill lokali ikollhom id-dritt li jagħmlu użu b'xejn mill-fond hawnhekk mikri għall-perjodu ta' ġimgħatejn b'kollox fis-sena, liema ġimgħatejn mhux bilfors li jkunu konsekuttivi u jrid jingħata preavviż ta' mill-anqas xahar lill-kerrej u d-dati jkunu ffissati f'konsultazzjoni mal-kerrej. L-istess, ma jistax jintuża ħlief għal dak l-iskop sportiv li ssemma.

 Id-Dokument G huwa lista ta' proprjeta' li diġa ingħatat titlu fl-1997. Fl-1997 dan il-Parlament ta titlu lil dawn l-għaqdiet u rriżulta li kien hemm xi żbalji l-aktar fil-qisien. Dawn qed nikkoreġuhom u qed nagħmlu qisien li issa jkunu jirriflettu ma' dawn l-atti  korrettorji u modifiki ta' dawn il-kuntratti. (Interruzzjnoijiet) Is-Sur Mamo qed jinfurmani li f'parti minn danw il-qisien daħħalna klawżola li qed indaħħluha anke fil-ġodda, li jekk kull gvern jespropja art konċessa minnu b'din ir-riżoluzzjoni parlamentari ma jħallasx kumpens ta' l-? dominju għax din art tal-gvern, qed tieħu ? dominju għal skop sportiv, jekk fl-interess pubbliku l-gvern irid jagħmel xi proġett allura mhux obbligat jekk juża l-kapitlu 38 tal-liġi ta' Malta li jħallas kumpens lill-? dominju.  Din qegħda fil-koċessjonijiet enfitewtiċi li aħna se  napprovaw għall-ewwel darba llum u fil-qodma daħħalniha bħala kundizzjoni ukoll.

  Id-dokument H hija konċessjoni enfitewtika lill-Assoċassjoni Sportiva Hibernians Ltd u hemmhekk kif diġa' għidt hija korrettorja imma daħħalna l-kundizzjoni li ma jistax isir trasferiment ta' l-isħma jekk mhux bil-permess tal-Lands Department li ma jistax jiġi rifjutat mingħajr raġuni, u ta' l-espropjazzjoni fuq l-istess kundizzjoni fejn ikun hemm espropjazzjoni ? dominju.

  Id-disa' riżoluzzjoni hija l-għoti ta' mużew li jeżisti diġa f'Ta' Qali, dak ta' l-avjazzjoni. F'Ta' Qali kien hemm hangar qed jaqa' biċċiet li l-gvern kien ta lil Malta Aviation Museum Foundation. Dawn irrestawraw dan l-ewwel hangar u daħħlu l-esibiti hemmhekk, ħadu over hangar ieħor li ukoll kien qed jaqa' biċċiet u rrestawrawh kompletament u allura b'rikonoxximent ta' dan l-att li l-propjeta' tal-gvern qegħda tiġi użata meta kienet kompletament abbandunata se nagħtu titlu mhux biss fuq dawn iż-żewġ hangars imma ukoll fuq art adjaċenti magħhom u dan b'titlu ta' enfitewżi temporanja għal 49 sena b'effett mil-lum.

 L-aħħar riżoluzzjoni hija biss formalita'. Fl-1997 kienet għaddiet riżoluzzjoni parlamentari fuq art f'Tal-Balal lil St. Michael Foundation biex tinbena skola privata. Kif diġa spjegajt fil-bidu ta' din is-seduta dik ir-riżoluzzjoni skadiet wara tliet xhur, ma laħaqx sar il-kuntratt wara tliet xhur u allura issa qed nipproponuha mill-ġdid din id-darba bl-emendi li kienu saru għall-liġi tat-trasferimenti ta' art tal-gvern. Issa ir-riżoluzzjoni ma taqax wara tliet xhur imma taqa' wara sena. Nisperaw li din id-darba il-kuntratt jilħaq isir. Waħda mir-raġunijiet għax ma sarx għax kien għadu ma ħariġx il-permess ta' l-Awtorita' ta' l-Ippjanar. 

THE CHAIRMAN: Grazzi, aktar rimarki? L-Onor. Charles Mangion.

ONOR. CHARLES MANGION: M'għandniex x'inżidu mal-kummenti inizjali li bdejna bihom.

THE CHAIRMAN: Hemm aktar rimarki min-naħa tal-membri tal-kumitat? (Onor. Membri: No) Allura npoġġi r-riżoluzzjoni sħiħa għall-vot. Jekk minn dik il-votazzjoni jirriżulta li m'hemmx approvazzjoni unanima allura nirrapporta lura lill-Kamra f'isem dan il-kumitat li m'hemmx vot unanimu għal din ir-riżoluzzjoni. Dawk favur? (Onor. Membri: Aye) Dawk Kontra? (Onor. Membri No). Ir-riżoluzzjoni bħala riżoluzzjoni ġiet approvata bi tlieta kontra tnejn u ladarba li m'hemmx l-unanimita' nirraporta lura lill-Kamra li ttieħed il-vot u m'hemm l-unanimita'. Il-laqgħa hija aġġornata.

Fit-7.35 p.m. il-Kumitat aġġorna għal data u b'aġenda li jiġu komunikati aktar tard.

